
TEITL Grantiau Ysgolion 2013/14

Egluro trefniadau a symiau cyllidol
datganoli arian grantiau a’r atebolrwydd
ynghlwm â hwy

ARGYMHELLIAD
Cymeradwyo’r dyraniadau a’r dulliau
gweithredu

AWDUR Dewi R Jones, Pennaeth Addysg

AELOD CABINET DROS
ADDYSG

Y Cynghorydd Sian Gwenllian

Bydd pob ysgol yn derbyn manylion am eu dyraniad grantiau GEY, GAD a GYG
gyda phrofforma a chanllawiau gweithredu yn ystod yr wythnos 1-5 Gorffennaf
2013. Gweler Atodiad 1 am fanylion dyraniad.

Grant Effeithiolrwydd Ysgolion (GEY)
Mae gofyn i bob Awdurdod ddatganoli o leiaf 75% o’r GEY eleni, gyda’r gofyn i
ddatganoli mwy y flwyddyn nesaf. Rhannwyd crynodeb o arweiniad y
Llywodraeth am ofynion y grant GEY (Grant Effeithiolrwydd Ysgolion) mewn
cyfarfodydd GYDCA, torfol cynradd a GCSU, gyda drafft o’r dyraniad i bob ysgol
wedi’i rannu yn y GYDCA a’r GCSU.

Derbyniwyd arweiniad hollol glir gan y Llywodraeth mai meysydd blaenoriaeth ar
gyfer unrhyw wariant o’r grant yw Rhifedd, Llythrennedd a Lleihau Effaith Tlodi ac
Anfantais. Bydd gofyn i ysgolion hawlio’r grant yn unol â blaenoriaethau
Cenedlaethol a gofynion statudol y Fframwaith Llythrennedd a Rhifedd o Fedi
2013 ymlaen, ac egwyddorion Ymddiriedolaeth Sutton.

Bu newidiadau yn y gofynion a’r lefel atebolrwydd eleni, a gyda’r newid yn
swyddogaeth Cynnal, a gan na fyddant yn paratoi rhaglenni HMS, nac ychwaith
yn dyrannu ‘credydau’ HMS i ysgolion cynradd ac arbennig fel yn y gorffennol,
mae’r fformiwla dyrannu ariannol i ysgolion wedi’i llunio o’r newydd. Bellach
mae’r dyraniad yn cael ei gynnig ar sail niferoedd disgyblion (60%), niferoedd
staff (20%) a’r ganran sy’n derbyn PYD (Pryd Ysgol am Ddim) ar gyfer pob
sector (20%).

Mae’r canllawiau cenedlaethol yn nodi ei bod yn ofynnol i bob ysgol gyflwyno
Cynllun Gwariant a Gweithredu manwl sy’n cyd-fynd â chynllun Consortiwm
Gogledd Cymru. Bydd y cynllun yn cynnwys manylion gweithredu a gwario o dan

is-benawdau’r ddwy flaenoriaeth (Llythrennedd/Rhifedd a Lleihau Effaith Tlodi)
gyda deilliannau i ddysgwyr a chostau wedi’u nodi’n glir. Bydd angen i bob
ysgol gyflwyno tystiolaeth o’u gwriant cyn hawlio’r arian gan yr Awdurdod. Mae
gofyn i’r Awdurdod gyflwyno adroddiadau cyllidol manwl i’r Consortiwm ar sail y
cynlluniau yma, a hynny dair gwaith y flwyddyn. Yn ogystal â’r gofyn i dracio
gwariant yn ofalus mae disgwyl i’r ysgolion a’r Awdurdod gyflwyno tystiolaeth glir
o ‘effaith’ unrhyw wariant ar gyrhaeddiad/deilliannau dysgu disgyblion, e.e.
gwella canlyniadau darllen/rhifedd.

Grant Amddifadedd Disgyblion (GAD)
Mae’r dyraniad GAD (Grant Amddifadedd) yn cael ei ddatganoli’n llwyr i ysgolion
ar sail £450 y pen i bob disgybl PYD (Prydau Ysgol am Ddim) oedd ar y gofrestr
yn ystod cyfrifiad CYBLD (PLASC) yn Ionawr 2012. Golyga hyn fod rhai ysgolion
heb ddyraniad GAD, tra bod eraill yn derbyn symiau sylweddol drwy’r GAD.
Disgwylir i’r grant yma gael ei ddefnyddio’n uniongyrchol i wneud gwahaniaeth i
blant unigol, ac mae’r gofynion yn cyd-fynd â’r arweiniad ar gyfer y grant GEY, yn
ogystal â’r gofyn ychwanegol i annog ymgysylltedd gwell rhwng rhieni ac
ysgolion a’u plant.

Mae nifer o ysgolion Gwynedd sydd wedi’u lleoli mewn ardaloedd Cymunedau’n
Gyntaf wedi cydweithio i gyflwyno cais am gyllid ‘cyfatebol’ gan y Llywodraeth i
ariannu rhai ymgyrchoedd penodol sy’n annog ymgysylltedd cymunedol,
hyrwyddo trosglwyddo llwyddiannus o un sector i’r llall ac arfogi rhieni i gefnogi
addysg eu plant. Bydd cadarnhad o lwyddiant y cais yma ai peidio yn dilyn yn
ystod yr haf.

Gweler bod gofynion cynllunio, adrodd a lefel atebolrwydd y GAD yn debyg i’r
grant GEY, a disgwylir i ysgolion gyflwyno’u cynlluniau gwariant ac adrodd ar yr
effaith ar blant yn yr un modd (ac ar yr un ffurflen) â’r Cynllun Gweithredu a
Gwariant GEY.

Grant Amddifadedd Disgyblion – Plant Mewn Gofal (PMG)
Bydd dyraniad ychwanegol oddeutu £450 i bob disgybl mewn gofal, yn ogystal
â’r GAD. Bydd disgwyl i ysgolion gyfiawnhau’r gwariant yn unol â’r gofynion ar
gyfer y GAD a’r GEY.

Grant Y Gymraeg mewn Addysg
Bydd Grant y Gymraeg mewn Addysg yn cael ei rannu’n unol â gofynion y
cynllun strategol dros y Gymraeg. Targedir gwariant yn bennaf drwy’r unedau
iaith lwyddiannus i hwyrddyfodiaid, cyrsiau ‘trochi’ wrth drosglwyddo o’r sector
gynradd i’r uwchradd, a’r cydgysylltwyr iaith dalgylchol.

Grant Ysgolion Uwchradd Band 4/5
Mae £10,000 yn cael ei ddyrannu i’r pum ysgol uwchradd yng Ngwynedd sydd o
fewn bandiau 4 a 5, ar gyfer codi safonau. Mae pedair ysgol uwchradd ym mand
4 ac un ysgol uwchradd ym mand 5.


